
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
কজ্জলী




 নিতাই। হ্যাঁরে সতে, তুই না বেস্মজ্ঞানী, তোদের না মিথ্যে কথা বলতে নেই?

 সত্য। কেন বলতে নেই। পিসিমার কাছে না বললেই হ’ল।

 নিবারণ। সতে, তোর সন্ধানে ভাল বাবাজী কি স্বামিজী আছে?

 সত্য। ক-টা চাই?

 নিতাই। যা যাঃ, ইয়াবকি করিস নি। মন্ত্রতন্ত্রই মানিস না তা আবার বাবাজী।

 সত্য। কেন মানব না। পিসিমার দাঁত কনকন করছিল, খেতে পারেন না, ঘুমুতে পারেন না, কথা কইতে পারেন না, কেবল পিসেমশায়কে ধমক দেন। বাড়িসুদ্ধ লোক ভয়ে অস্থির। পিপারমিণ্ট, আস্পিরিন, মাদুলি, জলপড়া, দাঁতের পোকা বার কো-ও-রি, কিছুতে কিছু হয় না। তখন পিসেমশায় এসা জোর প্রার্থনা আরম্ভ করলেন যে তিন দিনের দিন দাঁত পড়ে গেল।

 পরমার্থ চটিয়া উঠিয়া বলিল— ‘দেখ সত্য, তুমি যা বোঝ, না তা নিয়ে ফাজলামি ক’রো না। প্রার্থনাও যা মন্ত্রসাধনাও তা। মন্ত্রসাধনায় প্রচণ্ড এনার্জি উৎপন্ন হয় তা মান?’

